	            NICULINO TRICCHITRACCO

All’anagrafe,Nicolino Martellone,

ma pe tutt’a gente do’ quartiere 

si chiammava Tricchitracco,

p’o carattere turbolento,

ma nunn’era ‘e mala pella.

S’appicciava all’impruvviso,

senz’avè na bbona ragione,

era, comme si diceva p’o rione,

nu guappetiello ‘e cartone.

Nun ce vuleva tanto tiempo

a riconoscerlo mmiez’a gente:

purtava ‘e capille c’o codino,

occhiali scuri, ‘e poco prezzo,

e na cravatta rosso fuoco,

tutta ricamata ‘e sciure gialli,

nu vestito grigio righettato,

nu ppoco stritto, attillato,

pe parè nu vero gagà;

nu bastunciello sott’o vraccio

che strigneva ca mane mancina,

all’anulare nu bello brillocco,

ma era sule na vera patacca,

che isso mustravo orgoglioso,

comme fosse nu vero diamante.

‘A cammenata lo distingueva:

tre passettielle e na fermata,


	na smirciata tuorno tuorno,

tre passettielle e na fermata.

Ore e ore sott’e ncoppo

si cianciuliava pe Tuledo

finchè truvava chi l’appicciava.

Nu bello iuorno, m’arricordo,

annascunnute dint’a nu vico,

tre giuvinotti, l’aspettaveno.

Si capiva a primma vista

ca nunn’era sule nu scherzo,

ccà quaccuno perde ‘e penne

pe nu sgarro maliziuso

a don Ciccillo ‘o calabrese.

Tricchitracco, comme al solito,

tre passettielle e na fermata,

quanno attuorno se truvaie

sti tre mastini arrabbiati;

appena ‘o tiempo ‘e fars’a croce,

po pe terra stu pover’omme

ridotto nu piezzo ‘e straccio,

senza respiro, senza vita.

Chella matina sfurtunata,

signalata da nu male destino,

7 Abrile ’61, ore dieci e vintitre,

s’era spenta ll’urdema miccia

‘e Niculino Tricchitracco.

 


